
Уводзіны
          На Зямлі ўсё мае сваё імя. Назвы скрозь, яны вакол нас. Яны жывуць сваім асабістым і агульным з намі жыццём. У спадчыну ад мінулых пакаленняў нам дасталася велізарная колькасць назваў населеных пунктаў, рэк, палёў, лясоў, сенажацей, урочышчаў. На зямлі нашай, бадай, не знойдзеш аніводнай назвы, якая б узнікла выпадкова, без прычыны. “Назвы, — слушна пісаў Паустоўскі, — гэта народнае паэтычнае адлюстраванне краіны. Яны гавораць пра характар народа, яго гісторыю, яго схільнасці і асаблівасці побыту”. I сапраўды, калі ўважліва прыгледзецца, дык заўсёды вызначыш, што вынікаюць яны з нейкіх асаблівасцей прыроднага асяроддзя, умоў вытворчай дзейнасці жыхароў і вельмі часта звязаны з гістарычным мінулым чалавека.
          На жаль, не многія з нас ведаюць, чаму так, а не інакш, называецца той населены пункт, дзе нарадзіліся і жывём, тыя мясціны, куды мы ходзім па грыбы і ягады, дзе збіраем кветкі, прыгажосцю якіх любуемся кожны дзень. Але такога не павінна быць, бо гэта наша гісторыя, наша спадчына.

          Нам захацелася даведацца, як узніклі і  пра што гавораць мікратапонімы – назвы палёў, сенажацей, узлескаў, урочышчаў. На працягу некалькіх месяцаў мы вывучалі адпаведную літаратуру, сустракалася з многімі людзьмі. Цяпер у нас ёсць магчымасць расказаць, чаму мікратапонімы носяць тую або іншую назву, паведаць асобныя эпізоды з мінулага  жыцця гэтых мясцін.

           Мэта даследавання: устанавіць паходжанне мікратапонімаў  і сістэматызаваць іх  адносна ўзнікнення. 

Аб’ект даследавання: ваколіцы в. Сівіца.
Прадмет даследавання: мікратапонімы.

Задачы даследавання: 

· пазнаёміцца з літаратурай па анамастыцы і тапаніміцы, з тэрміналогіяй па вывучаемай тэме;

· выявіць і растлумачыць назвы мікратапонімаў;

· вызначыць іх паходжанне і сістэматызаваць адносна ўзнікнення;

· скласці слоўнік “Мікратапонімы сівіцкай зямлі”.

          Гіпотэза: мяркуем, што назвы большасці мікратапонімаў нашай мясцовасці паходзяць ад імёнаў, прозвішчаў і мянушак людзей.
Метады даследавання: аналіз і сінтэз, назіранне, параўнанне, супастаўленне, гутарка. 
           Раздзел І. Асноўныя тэрміны анамастыкі

1. 1. Антрапаніміка і тапаніміка

          У мовазнаўстве вылучаецца асобны раздзел анамастыка, які займаецца вывучэннем уласных імёнаў. Анамастыкай называецца і сукупнасць усіх уласных імёнаў. Да іх адносяцца імёны асабовыя, імёны па бацьку, прозвішчы, мянушкі людзей і жывёл, назвы гарадоў, вёсак, палёў, гаёў, рэк, акіянаў, плошчаў, нябесных цел і г.д.

Узровень сучаснай лінгвістычнай навукі на Беларусі дазваляе выдзеліць у анамастыцы наступныя напрамкі: 

а) антрапаніміку – раздзел анамастыкі, у якім вывучаюцца імёны людзей, прозвішчы, імёны па бацьку, мянушкі;

б) тапаніміку – навуку, якая вывучае ўласныя назвы гарадоў, вёсак, хутароў, мястэчак, пасёлкаў, засценкаў, вуліц, праспектаў, азёраў, рэчак, нізін, гор, балотаў, урочышчаў і г. д. [6, с. 3].
1. 2. Тапанімічныя назвы

Сярод тапанімічных назваў вылучаюць айконімы – назвы населеных пунктаў: гарадоў, вёсак, мястэчкаў, пасёлкаў, хутароў, раз’ездаў, а таксама урбонімы – назвы ўнутрыгарадскіх аб’ектаў: плошчаў, вуліц, праспектаў, паркаў, тэатраў, музеяў, гасцініц, помнікаў і г. д.; мікратапонімы – гэта назвы дробных, невялікіх аб’ектаў: палёў, узлескаў, гаёў, сенажацей. Асобна выдзяляюць гідронімы – назвы азёраў, рэк і рачулак, сажалак, вадасховішчаў, забалочаных мясцін, калодзежаў, крыніц, канаў і каналаў; дрымонімы – назвы лесу: пушчаў, хвойнікаў, алешнікаў, бярэзнікаў, дуброў, лазнякоў і г. д.; касмонімы і астронімы – назвы зон касмічнай прасторы, галактык, сузор’яў, імёны нябесных аб’ектаў і г. д. 

У працах, прысвечаных анамастычным праблемам, выдзяляюць таксама заонімы – уласныя імёны (клічкі) жывёл (сабак, кароў і інш.), хранонімы – уласныя імёны адрэзкаў часу: Дзень Перамогі, Новы гол, Тройца, Вялікдзень, Пакровы; тэонімы – імёны багоў, міфалагічных істот: Пярун, Лясун, Зеўс і інш. [6, с. 3].

1.3. Класіфікацыя мікратапонімаў

          Па свайму паходжанню мікратапанімічныя назвы падзяляюцца паводле: 

а) асаблівасцей прыродна-геаграфічных умоў;

б) паходжання ад імёнаў, прозвішчаў і мянушак гаспадароў;
в) характару расліннасці;

г) вынікаў вытворчай дзейнасці людзей;
д) асаблівасцей гісторыі мясцовасці [3, с. 79].

         Раздзел ІІ. Мікратапонімы сівіцкай зямлі

2. 1. Паходжанне мікратапонімаў
         Вывучыўшы літаратуру па тэме, мы адправіліся да старэйшых аднавяскоўцаў. У ходзе гутаркі выявілася, што кожная мясцінка: поле, урочышча, сенажаць мае ўласную назву – мікратапонім. Ведаючы яго, можна беспамылкова трапіць у любое названае месца. 
        Пра паходжанне мікратапонімаў існуе шмат цікавых аповедаў, якія перадаюцца з пакалення ў пакаленне і захаваліся да цяперашняга часу. 

        Цікавай была сустрэча з былой настаўніцай беларускай мовы і літаратуры Келер Тарэсай Мар’янаўнай. Ад яе мы пачулі шмат гісторый пра нашу мясцовасць. Напрыклад, непадалёку ад вёскі Вуглы ёсць поле, якое называюць Брукоўшчына. У сярэдзіне 18 стагоддзя тут жыў выдатны майстар па выкладанні бруку. Брукоўшчыка цанілі і паважалі за акуратнасць і дбайнасць у выкладанні каменных дарог. Сваё майстэрства ён перадаў сынам і ўнукам. А тое месца, дзе стаяла яго хата, і сёння называецца Брукоўшчына.        

        Станіслава Паўлаўна Сцяпко расказала нам пра паходжанне мікратапоніма з вельмі загадкавай і таямнічай назвай Цыганы. Гэта мясціна зачароўвае кожнага грыбніка і падарожнага. Варта туды зазірнуць у жнівеньскі час, калі высыпаюць баравікі-каласавікі. Дзіву даешся ад іх ураджайнасці. Усе з крамянымі чорнымі шапкамі і бялюткімі круглымі каранямі. Баравікі ў гэтым месцы такія ж чорныя і прыгожыя, як валасы людзей цыганскай нацыянальнасці. 

        Пад час гутаркі з Бібікам Іосіфам Іосіфавічам мы даведаліся пра ўзнікненне назвы Вэцгалаў хутар. Цяпер гэта вялікая паляна, якая знаходзіцца ў лесе. Даўным-даўно тут жылі людзі па мянушцы Вэцгалы. Назвалі іх так, таму што рабілі ўсё абы-як. І сёння неахайных людзей у Сівіцы называюць вэцгаламі. 

        Ад мы пачулі аповед пра Смалярню. Гэта мясціна побач з Сівіцай з’явілася ў перыяд з 1921 па 1939 гады. Сівічане па загаду гаспадароў-палякаў пабудавалі прымітыўны смолзавод, дзе выраблялі шкіпідар і вугаль. Смалярня існавала доўгі час, давала працу сівічанам. Здалёк чуўся пах жывіцы пушчанскай зямлі. Сёння смалярня не існуе. Засталася толькі назва, добрая памяць ды падмуркі ад пабудоў.

        Сустрэч і гутарак было шмат. Спачатку аднавяскоўцы здзіўляліся і не разумелі, чаму гэтыя назвы нас зацікавілі, а пасля захапіліся і самі. Кожны з іх стараўся ўспомніць і перадаць усё тое, што чуў сам яшчэ ад дзядоў і прадзедаў. 
2. 2. Падзел мікратапонімаў на групы
       У ваколіцах вёскі Сівіца зафіксавана 56 мікратапанімічных назваў, якія мы падзялілі на групы паводле паходжання. Атрымалася шэсць груп. Самая шматлікая група мікратапонімаў, якія паходзяць ад імёнаў, прозвішчаў і мянушак людзей (17). Вынікі  дзейнасці людзей перадае другая група (13). Наступныя дзве групы мікратапонімаў, якія паходзяць ад асаблівасцей прыродна-геаграфічных умоў і  характару расліннасці, атрымаліся аднолькавыя па колькасці (8). Самая нешматлікая група – мікратапонімы, якія паходзяць ад назваў жывёл (3). Дарэчы, гэтай групы мікратапонімаў у навуковай літаратуры мы не сустрэлі. Аднак у нашай мясцовасці такія назвы існуюць. Яшчэ ёсць мікратапонімы (7), тлумачэнні якіх не захаваліся: Рубіручай, Чарткова, Аселіна, Балкуны, Вялае, Жолева, Станавішча. Аб іх паходжанні мы можам толькі меркаваць.

       Вынікам нашай работы з’яўляецца Слоўнік мікратапонімаў сівіцкай зямлі (Дадатак 1).  Мікратапонімы ў ім пададзены па групах у алфавітным парадку і з тлумачэннем.
Заключэнне
           Такім чынам, у ходзе даследавання нам удалося выявіць і растлумачыць назвы  большасці мікратапонімаў нашай мясцовасці, устанавіць іх паходжанне і сістэматызаваць адносна ўзнікнення.

           Як мы і меркавалі, самая шматлікая група мікратапанімічных назваў паходзіць ад імёнаў, прозвішчаў і мянушак людзей. Акрамя гэтага, мы заўважылі, што назвы даваліся людзьмі для адрознення аднаго аб’екта ад другога, для лепшай арыентацыі, для абазначэння месцаў гаспадарчай дзейнасці, фамільных уладанняў. У аснове назваў – прыкмета, якая лічылася на той момант самай значнай. 

          Вынікам нашай работы з’яўляецца Слоўнік мікратапонімаў сівіцкай зямлі.

          Мікратапанімічныя назвы – гэта не толькі частка лексікі, але і духоўны скарб народа, у якім захавалася жыццёвая філасофія і псіхалогія нашых продкаў. 

         Сваю працу па вывучэнні спадчыны роднага краю мы будзем  прадаўжаць. Час ідзе, назвы губляюцца, забываюцца, таму збору і  сістэматызацыі іх варта надаваць асаблівую ўвагу, каб разам з імі мы не страцілі свае асаблівасці, індывідуальнасць, гістарычную памяць.

СЛОЎНІК МІКРАТАПОНІМАЎ
СІВІЦКАЙ ЗЯМЛІ
1). Мікратапонімы, утвораныя ад імён, прозвішчаў і мянушак людзей.
Адаліна (поле). Калісьці тут быў хутар, дзе жыла бабка Адаля. 
Агуркава (паляна ў лесе). Некалі жыў на гэтым месцы Агурак Часлаў са сваёй сям’ёй. Потым яны перавезлі хату і самі пераехалі ў вёску Вуглы. 
Бладзікава (поле). Калісьці на гэтым полі стаяла хата. Гаспадара звалі Бладзік.
Братугі (сенажаць сярод лесу). Належала чалавеку па мянушцы Браток.
Бэркава (узлесак). Некалі тут жылі людзі. Іх называлі бэркамі.  
Вэцгалаў хутар (месца ў лесе). Жылі людзі па мянушцы Вэцгалы, бо рабілі ўсё абы-як. 

Жаўткоў бор (частка лесу). Калісьці на гэтым месцы быў хутар. Тут жылі людзі па прозвішчы Жаўток. З цягам часу на месцы хутара вырас лес.
Жданішына (поле). Жылі Ждановічы.

Жыдоўчына (поле). Пасля вайны да мясцовай жанчыны ў прымы застаўся яўрэй. Жанчыну сталі называць жыдоўкай, а месца, дзе яна жыла, - Жыдоўчына. 
Кулакова гара (месца ў лесе). Некалі непадалёку ад гэтай гары жыў чалавек па прозвішчы Кулак.
Кулікоўскае (поле). Жылі Кулікоўскія.
Кутасоўшчына (поле сярод лесу). Жылі Кутасы. Так іх называлі, таму што насілі шапкі з кутасамі.

Фарботчына (сенажаць). Жылі людзі па прозвішчы Фарботка.

Францішкава балота. Непадалёку ад гэтага месца жыла сям’я. Гаспадар зваўся Францішкам.  

Цыганка (поле). Жыла жанчына, якая ўмела варажыць – Цыганка. 

Шыманшчына (поле). Калісьці гэта зямля належала Шыманскім.

Юрава (урочышча). Жыў заможны селянін Юрый, меў вялікую гаспадарку і многа зямлі. 

2). Мікратапонімы, звязаныя з вынікамі дзейнасці людзей. 

Аэрадром (месца ў лесе). У гады Вялікай Айчыннай вайны на гэтым месцы размяшчаўся ваенны аэрадром.  
Брукоўшчына (поле сярод лесу). У сярэдзіне 18 стагоддзя тут жыў выдатны майстар па выкладанні бруку. Майстра даўно няма, а памяць засталася.
Дзве пуні (месца ў лесе). Стаялі калгасныя пуні, дзе захоўвалася сена.

Курылаўка (узлесак). Стаялі лаўкі, каб людзі маглі адпачыць і пакурыць.  

Леснічоўка (мясціна ў лесе). Калісьці жыў ляснік. Самой леснічоўкі няма, а назва захавалася. 

Печышча (урочышча). Раней тут была невялікая вёска (хат 10). Называлася яна так таму, што жылі майстры-печнікі. Вёскі няма, а назва захавалася. 

Пасекі (паляна ў лесе). Калісьці на гэтым месцы размяшчалася пасека графа Тышкевіча. 
Пнішча (частка лесу). Выразалі лес і засталося многа пнёў.

Смалярня (месца ў лесе). Знаходзіцца побач з Сівіцай. З’явілася ў перыяд з 1921 па 1939 гады. Сівічане па загаду гаспадароў-палякаў пабудавалі прымітыўны смолзавод, дзе выраблялі шкіпідар і вугаль. 

Сумеснае (поле). Раней быў калгасны луг, які заўсёды касілі ўсёй вёскай, сумесна.
Хімбор (частка лесу). У гэтым лесе збіралі смалу для хімічнай прамысловасці.  

Хімбудка (узлесак). Стаяў будынак, у якім захоўвалі ядахімікаты для сельскагаспадарчых патрэб.

Ямішча (месца ў лесе). У гэтае месца людзі прыязджалі капаць гліну. У выніку атрымалася многа ям. 
3). Мікратапонімы, якія паходзяць ад асаблівасцей прыродна-геаграфічных умоў. 

Выгар (частка лесу). Калісьці тут быў пажар, які знішчыў частку лесу. Нягледзячы на тое, што лес вырас, месца ўсё роўна называецца Выгарам. 
Вялікае балота (месца ў лесе). Тут да меліярацыі было балота, якое потым асушылі, але назва засталася. Зараз на месцы балота расце лес. 

Гарэлая градка (паляна ў лесе). У час пажару выгарала невялікае месца, якое па форме нагадвала градку.
Далкі (поле). Нізкае месца.

Крынічны луг. Луг, дзе б’е некалькі крыніц. 

Лучка (узлесак). Месца, якое ўвесну заліваецца вадой. 

Пякелюшкі (выган). Нізкае, балоцістае месца.

Сівая гара (месца ў лесе). Расце сівы мох. 

4). Мікратапонімы, назвы якіх паходзяць ад характару расліннасці.

Асінавік (месца ў лесе). Растуць толькі асіны. 

Бярозавая града (гай). Растуць бярозы ў форме грады. 

Гаёўка (поле). Называецца яно так, таму што знаходзіцца побач з гаем. 

Казінава (сенажаць). Тут расла адна казіна (трава сівец).
Крушыннік (месца ў лесе). Расце шмат крушыны.
Лозы (узлесак). Сярод расліннасці пераважае лаза.

Лопухі (сенажаць). Вакол растуць вялікія лапухі. 

Цыганы (месца ў лесе). Растуць баравікі з чорнымі, як ў цыганоў, галовамі.

5). Мікратапонімы, утвораныя ад назваў жывёл.
Барсукі (месца ў лесе). Калісьці тут было многа барсуковых нор. 
Жабы (месца ў лесе). Нізкае месца. Тут заўсёды многа жаб. 
Казлова (поле). Месца харчавання дзікіх коз.
6). Мікратапонімы, паходжанне якіх не захавалася.
Рубірачай (сенажаць). 

Чарткова (месца ў лесе).
Станавішча (сенажаць).
Аселіна (выган).
Вялае (урочышча).
Балкуны (месца ў лесе). 
Жолева (сенажаць). 

Анатацыя
        Работа прысвечана вывучэнню і сістэматызацыі мікратапонімаў сваёй мясцовасці і падрыхтавана на аснове вывучанай літаратуры і мясцовага матэрыялу.  

        У рабоце змешчаны слоўнік, у якім даецца тлумачэнне мікратапанімічных назваў сівіцкай зямлі і класіфікацыя іх адносна паходжання. 

        Дадзены матэрыял можа быць  выкарыстаны настаўнікамі і вучнямі на ўроках беларускай мовы пры вывучэнні лексікі, на факультатыўных занятках па краязнаўству. Акрамя таго, ён будзе карысным для супрацоўнікаў музеяў.  

Тэзісы работы 

“Аб чым гавораць мікратапонімы сівіцкай зямлі”,
 выкананай вучнямі 8 класа пад кіраўніцтвам настаўнікаў беларускай мовы і літаратуры Бібік Галінай Іосіфаўнай і Жаўток Наталляй Генадзьеўнай ДУА “Сівіцкі навучальна-педагагічны комплекс дзіцячы сад-базавая школа” 

     У спадчыну ад мінулых пакаленняў нам дасталася велізарная колькасць назваў населеных пунктаў, рэк, палёў, лясоў, сенажацей, урочышчаў. На зямлі нашай, бадай, не знойдзеш аніводнай назвы, якая б узнікла выпадкова, без прычыны. 

     Час ідзе, але не многія з нас ведаюць, чаму так, а не інакш, называецца той населены пункт, дзе нарадзіліся і жывём, тыя мясціны, куды мы ходзім па грыбы і ягады, дзе збіраем кветкі, прыгажосцю якіх любуемся кожны дзень. Але такога не павінна быць, бо гэта наша гісторыя, наша спадчына.

     Нам захацелася даведацца, як узніклі і  пра што гавораць мікратапонімы – назвы палёў, сенажацей, узлескаў, урочышчаў. На працягу некалькіх месяцаў мы вывучалі адпаведную літаратуру, сустракалася з многімі людзьмі. Цяпер у нас ёсць магчымасць расказаць, чаму мікратапонімы носяць тую або іншую назву, паведаць асобныя эпізоды з мінулага  жыцця сваіх мясцін.

     Мэта даследавання: устанавіць паходжанне мікратапонімаў  і сістэматызаваць іх  адносна ўзнікнення. 

     Аб’ект даследавання: ваколіцы в. Сівіца.

     Прадмет даследавання: мікратапонімы.

     Задачы даследавання: 

· пазнаёміцца з літаратурай па анамастыцы і тапаніміцы, з тэрміналогіяй па вывучаемай тэме;

· выявіць і растлумачыць назвы мікратапонімаў;

· вызначыць іх паходжанне і сістэматызаваць адносна ўзнікнення;

· скласці слоўнік “Мікратапонімы сівіцкай зямлі”.

      Гіпотэза: мяркуем, што назвы большасці мікратапонімаў нашай мясцовасці паходзяць ад імёнаў, прозвішчаў і мянушак людзей.

      Метады даследавання: аналіз і сінтэз, назіранне, параўнанне, супастаўленне, гутарка. 
У ходзе даследавання нам удалося выявіць і растлумачыць назвы  большасці мікратапонімаў нашай мясцовасці, устанавіць іх паходжанне і сістэматызаваць адносна ўзнікнення.

      Як мы і меркавалі, самая шматлікая група мікратапанімічных назваў паходзіць ад імёнаў, прозвішчаў і мянушак людзей. Акрамя гэтага, мы заўважылі, што назвы даваліся людзьмі для адрознення аднаго аб’екта ад другога, для лепшай арыентацыі, для абазначэння месцаў гаспадарчай дзейнасці, фамільных уладанняў. У аснове назваў – прыкмета, якая лічылася на той момант самай значнай. 

       Вынікам нашай работы з’яўляецца Слоўнік мікратапонімаў сівіцкай зямлі.

· выявілі і растлумачылі назвы большасці мікратапонімаў;

· устанавілі іх  паходжанне;

· сістэматызавалі  мікратапонімы адносна ўзнікнення і выявілі найбольш шматлікую групу;

· вылучылі новую групу мікратапонімаў.

